
Astelehena, 2008ko urriaren 6a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

NAFARROAKO GOBERNUA

Nafarroako Gobernuak larunbatean Tolosako (Gipuzkoa) justizia egoitzaren aurka egin zuten atentatua gaitzetsi du

Astelehena, 2008ko urriaren 6a. Nafarroako Gobernuak larunbat goizaldean Tolosako (Gipuzkoa) epaitegien aurka egin zuten atentatua gogor gaitzetsi du gaurko bilkuran. Foru Gobernuak sostengua eskaini die Justiziaren arloko profesionalei, zeregin erabakigarria dutelako, eta alderdi politiko guztiei organo judizialak eta horien erabakiak errespetatzeko eskatu die, sistema demokratikoaren baitan funtsezko piezak direlako. 

Nafarroako Gobernuak, era berean, elkartasuna helarazi die tolosarrei, ETAk euren segurtasuna mehatxatu duelako eta asaldatu egin dituelako. Gobernuaren ustez, erakunde terroristak mafia izaera duela baieztatu du larunbateko ekintzaren bidez, bere helburu zoroak erdiesteko indarkeria hautatu duelako. 

Foru Gobernuaren ustez, ETAren erasoak ez dira zorigaiztoko ekintza gisa onartu behar; aitzitik, erakundeek eta herritarrek gogor baztertu beharreko ekintzak dira. Gainera, beharrezkoa da ETAko hiltzaileei elkartasuna helarazi eta haiekiko elkarrizketa justifikatzen saiatzen direnak ere baztertzea, guztiok batera. 
LANDA GARAPEN ETA INGURUMEN DEPARTAMENTUA

Gobernuak ia 1,5 milioi euroko kontu-sail berria onartu du nekazaritza ustiategiak modernizatzeko laguntzetarako

Astelehena, 2008ko urriaren 6a. Nafarroako Gobernuak akordioa erdietsi du, eta hartara, baimena eman dio Landa Garapen eta Ingurumen Departamentuari 1.487.576,94 euroko urte anitzeko gastua egiteko, nekazaritza ustiategiak modernizatzeko laguntzak emateko. Gastua honela banatuko dute: 297.515,38 euro, 2008an; 446.273,08 euro, 2009an; eta 743.788,48 euro, 2010ean.

Hain zuzen ere, laguntzen 15 eskari berri jaso dituzte, eta horrexegatik eman dute urte anitzeko gastua egiteko baimena. Hala, jarraipena eman diote laguntzen kudeaketari, martxoaren 27ko 83/2007 Foru Aginduan zehaztuta dagoen moduan. Izan ere, nekazaritza ustiategien etekin orokorra hobetzen duten eta EBko arauak betetzen dituzten inbertsioek diru laguntzak jaso ditzakete. 

Inbertsioen helburuei dagokienez, honako hauek hartu ditzakegu kontuan: ekoizpen kostuak txikitzea, ingurumen prozesuak hobetzea, ustiategietako titularren bizi-kalitatea hobetzea, eta ekoiztutako produktuen kalitatea hobetzea. Diru laguntzak jaso ditzakete, besteak beste, honako ekintza hauek: lurren erosketa eta ondasun higiezinen eraikuntza eta erosketa; labore iraunkorren ezarpena, EBko araudiarekin bat; eta proiektu, aholkularitza, lanen zuzendaritza eta bideragarritasun azterlanetarako gastuak. 

Gogoan izan behar dugu 2007an 320 espediente ebatzi eta 3.451.268 euroko laguntzak eman zituztela xede berarekin. Gainera, 2007ko abenduaz geroztik, berritasun gisa, espedienteetako izapideak banakako ebaluazio araubidearen arabera egiten hasi dira (orain arteko eskaerak lehia bidez ebazten zituzten). Izan ere, lehenengo deialdiaren ondoren, nekazariek eta abeltzainek egindako inbertsioek atzera egin zuten, nabarmen, batik bat laguntzak eskuratzeko ziurtasunik ezagatik eta lehia bidezko araubidea kudeatzeko modu zurrunarengatik. 

Horregatik, nekazaritza ustiategiak modernizatzea Nafarroako Landa Garapenerako 2007-2013 Programako eta Nafarroako Nekazaritzaren Programa Estrategikoko (2006) oinarrizko helburuetako bat dela kontuan hartuta, beharrezkotzat jo zuten banakako ebaluazio araubidea ezartzea, sektorean gutxieneko inbertsio batzuk egin daitezen bermatzeko. Hala, oinarrietan xedatutako neurrien helburuak eta baldintzak betetzen dituzten ekimen guztiek diru laguntzak jaso ditzakete.
LANDA GARAPENEKO ETA INGURUMENEKO DEPARTAMENTUA
Fustiñanan eta Murchanten herrilurrak desafektatzea onetsi da

Astelehena, 2008ko urriaren 6a.  Nafarroako Gobernuak 53.560,16 metro karratuko herrilurra desafektatu du Fustiñanan, zehatz-mehatz, “Plana Molinero” izeneko parajean kokatzen diren 10. poligonoko lau lurzatitan. Desafektazioaren helburua da aipatu lurrak OPDE, S.L. enpresari lagatzea 25 urteko epe luzagarriaz, bertan eguzki parke fotovoltaikoa jartzeko, guztira 480 Kw-ko potentzia izanen duena.
Bestalde, Murchanten ere 2.534, 92 herrilurraren desafektazioa onetsi eta haren onura publikoa deklaratu da. Lurra “Las Coseras” izeneko bazterrean kokatzen da eta azalera bereko beste lur batekin trukatuko da. Bigarren lur hau partikular batena da eta trukaketaren helburua San Gregorio Ostiense ermitaren ingurunea egokitzea da.
KULTURA ETA TURISMO DEPARTAMENTUA

Gobernuak 100.000 euroko diru laguntza onartu du, Eslaban esku-hartze arkeologiko bat egiteko

Astelehena, 2008ko urriaren 6a. Nafarroako Gobernuak baimena eman dio, Kulturaren zuzendari nagusiari, Eslabako Udalari 100.000 euroko diru laguntza emateko. Diru laguntzaren xedea Santa Criz erromatar hirian esku-hartze arkeologiko bat egitea da, hain zuzen. 

Ondare Historikoaren Zerbitzuak Santa Crizeko (Eslaba) aztarnategi arkeologikoaren Plan Zuzentzailea idatzi zuen, 2005etik 2007ra bitarte, eta haren baitan Burdin Aroko foroa, nekropolia eta herrigunea berreskuratzea aurreikusten dute, besteak beste. 

Nafarroako arkeologia ondarea berreskuratzen laguntze aldera, 2008ko Nafarroako Aurrekontu Orokorretan “Aztarnategi arkeologikoak berreskuratzeko hitzarmena” kontu-saila sortu zuten, 100.000 euroko zuzkidurarekin. Orain, Eslabako Udalak 100.000 euroko diru laguntza eskatu du, Santa Criz erromatar hirian esku-hartze arkeologiko bat egiteko. 

Eslabako Udaleko webgunean adierazita dagoenez, 1994an eta 1995ean indusketa lan sistematikoak egin zituzten herrian, eta hala, erromatarren garaiko herriguneei buruzko informazioa eskuratu zuten. Hain zuzen ere, zenbait herrigune eta tamaina txikiagoko kokaleku ugari aurkitu zituzten, nekazaritza eta abeltzaintza jarduerekin lotutako kokalekuak guztiak ere, Santa Criz izeneko herrigune nagusiaren inguruan. Santa Criz aztarnategia izen bereko muinoan dago, eta hari buruzko lehenengo berriak 1917koak dira. Indusketa lanei esker ordura arte ezezaguna zen potentzial arkeologikoa agerian uzten zuten probak eskuratu zituzten. Gainera, Eslaban erromatarren garaiko nekropoli bat dagoela frogatzen duten probak ere eskuratu zituzten, eta horregatik, bi hondeaketa kanpaina egin zituzten (1995ean eta 1996an), nekropolian batik bat. Eskuratu zituzten datuak eta ehorzketako arrasto epigrafikoak kontuan hartuta Eslaban erromatar garaiko nekropoli bat dagoela ziurta daiteke (Nafarroako bigarrena). 
KULTURA ETA TURISMO DEPARTAMENTUA
2012rako Antolaketa Batzordearen osaera aldatu da 

Astelehena, 2008ko urriaren 6a.  Nafarroako Gobernuak 2012rako Antolaketa Batzordearen osaera aldatzea erabaki du. Aipatu batzordea sortu zen Navas de Tolosako batailako zortzigarren mendeurrena eta Nafarroa konkistatu zuteneko bosgarren mendeurrena ospatzeko jarduerak definitu eta koordinatzeko xedez.

Nafarroako Foru Komunitateko Administrazioaren departamentu-egitura aldatu izan denez, ezinbestekoa da orain 2012rako Antolaketa Batzordearen osaera aldatzea. Halaber, Kulturako ministroa sartu izan da kide gisa, izan ere, hark berak batzordekidea izan nahi zuela adierazi izan baitu.

Horrela bada,  2012rako Antolaketa Batzordeak Nafarroako Presidentea buru izanen du edo hark izendatutako ordezkoa. Kideak, berriz, ondoko hauek izanen dira: Kulturako ministroak edo hark izendatutako ordezkoa; Kultura eta Turismo Departamentuko kontseilaria edo hark izendatzen duena; Hezkuntza kontseilaria edo hark izendatzen duena; Kultura zuzendari nagusia; Turismo zuzendari nagusia; Erakundeekiko Harremanetarako zuzendari nagusia; Komunikazio zuzendari nagusia; Antolamenduaren, Kalitatearen eta Berrikuntzaren zuzendari nagusia; Aurrekontuen eta Kontu-hartzearen zuzendari nagusia; Iruñeko alkatesak edo hark izendatzen duena; Donapaleuko alkatea, Nafarroa Behereko udalerrien izenean, edo hark izendatzen duena; Iruñeko artzapezpikua edo hark izendatzen duena; Nafarroako Unibertsitate Publikoaren ordezkari bat; Nafarroako Unibertsitatearen ordezkari bat; Urrutiko Hezkuntzarako Unibertsitate Nazionalaren ordezkari bat; eta Batzordeak landuko dituen gaietako eremu historiko, kultural eta geografikoetan adituak diren izen handiko bost pertsona, batzordeburuak izendatuak. Idazkaria Nafarroako Gobernuko Presidentearen aholkulari bat izanen da hark izendatua.
ERAKUNDEEKIKO HARREMANAK ETA GOBERNUAREN ELEDUNA

Gobernuak 22.000 euroko diru laguntza onartu du, gaur arratsaldean hasiko den Nafarroako Eskualde Etxeetako XX. Kultur Asterako

Gaur, festetako pregoia irakurriko dute Iruñeko Ziudadelan (20:00etan); eta asteburuan, herritar gehien erakartzen dituzten ekitaldiak eginen dituzte

Astelehena, 2008ko urriaren 6a. Nafarroako Gobernuak baimena eman du, gaur, Nafarroako Eskualde Etxeen Federazioari XX. Kultur Astea antolatzeko gastuei aurre egiteko 22.000 euroko zuzeneko diru laguntza emateko. Hain zuzen ere, Kultur Astea gaur arratsaldean hasiko da, 20:00etan, Iruñeko Ziudadelan, eta asteburuan (urriaren 11n eta 12an) herritar gehien erakartzen dituzten ekitaldiak eginen dituzte.
Nafarroako Eskualde Etxeetako Kultur Astea 1988an egin zuten estreinakoz, eta aurten, 37.126,80 euroko aurrekontua du. Horietatik 22.000 euro Erakundeekiko Harremanetarako eta Gobernuaren Eledunaren Departamentuak finantzatuko ditu, hain zuzen. Kultur Astean Kantabria (gonbidatzailea), Andaluzia, Asturias, Gaztela eta Leon, Galizia, Extremadura eta Valentziako Etxeek parte hartuko dute. 

Aste honetako programa

2008ko Kultur Asteko kultur eta jai ekitaldiak gaur arratsaldean hasiko dira, 20:00etan, Ziudadelako Armen Aretoan. Bertan, José Sierra Tabuenca Lurreko Armadako jeneral eta Nafarroako komandante militar ohiak pregoia irakurriko du. Ekitaldira Alberto Catalán Erakundeekiko Harremanetarako eta Gobernuaren Eledunaren Departamentuko kontseilaria bilduko da. 

Ekitaldia Loretxo Iñarrea iruindar kazetariak aurkeztuko du, eta haren baitan, Nafarroako ikurrinak emanen dizkiete Nafarroako Eskualde Etxeen Federazioko Etxeei. Gainera, desfilea eginen dute eta erkidegoetako ereserkiak joko dituzte. 
Urriaren 7an (bihar, asteartea), eguerdian (12:00etan), Iruñeko Udalak harrera eginen die Federazioari eta Eskualde Etxeetako presidenteei, eta arratsaldean (18:00etan), joko sozialak eginen dituzte Kantabriako Etxean. 

Urriaren 8an (etzi, asteazkena), 20:00etan, eskualdeetako jaki tipikoen dasta eginen dute Iruñeko Salestarren patioan. Urriaren 9a (osteguna), berriz, Valentziako eguna izanen da, eta urriaren 10a (ostirala), Eskualde Etxeetako adinekoan eguna. Ostiralean, hain zuzen, luncha, dantzaldia eta opari banaketa eginen dituzte Iruñean dagoen Galiziako Etxean (20:00etan). 

Urriaren 11n, larunbatean, jaia kalera aterako da, eta 10:00etatik aurrera, Iruñeko Alde Zaharrean, Asturiasko “Carmín del Fierro” gaita taldea eta Foru Komunitateko Eskualde Etxeetako talde folklorikoak arituko dira. Ondoren, 11:00etan, katedralean, meza emanen dute, eta 11:45ean, Alberto Catalán Erakundeekiko Harremanetarako eta Gobernuaren Eledunaren Departamentuko kontseilariak harrera ofiziala eginen die parte-hartzaile guztiei, Nafarroako Jauregiko Tronu Aretoan. Ekitaldira Vicente Mediavilla Kantabriako Lehendakaritza eta Justizia Departamentuko kontseilaria ere bilduko da. Ekitaldiaren ondoren, talde artistiko guztiak kalera itzuliko dira, eta Iruñea erdian dagoen hotel batean bazkalduko dute. Arratsaldean, 18:00etan, jaiak gailurra joko du, Iruñeko Baluarten eginen duten folklore jaialdiarekin. Sarrera doakoa izanen da, eta besteak beste Alcasser-eko (Valentzia) “El Raval” fallak eta Kantabriako “Tanea” taldeak parte hartuko dute. 

Kultur Astea urriaren 12an amaituko da, igandean, Pilarika Egunean. Goizean, 11:00etan, jokoak, puzgarriak eta haurrentzako txokolatea eskainiko dituzte Félix Huarte enparantzan, Kantabriako Etxearen aurrean, eta arratsaldean, 18:00etan, Iruñeko Baluarten, Nafarroako Etxeetako talde artistiko nagusiek folklore emankizuna eskainiko dute. Honako hauek izanen dira parte-hartzaileak, hain zuzen: Extremadurako Etxeko “Raíces y Brotes”; Gaztela eta Leongo “Añoranzas”; Galiziako Etxeko “Os fillos de Breogán” eta “Lusquefusque” pandero-jotzaileak; eta Andaluziako Etxeko “Herencia del Sur” eta “Sortilegio Andaluz” taldeak.(

OSASUN DEPARTAMENTUA
Gobernuak baimena eman dio Osasunbideari hainbat medikuntza-hornidura eta osasun zerbitzuak kontratatzeko

 Besteak beste, kontratatuko dira erreaktibo kimikoen hornidurak tratamendu eta diagnostikoetarako, medikuntzako material suntsigarria, zentroetarako garbiketa zerbitzuak, osasun garraioa eta hondakinen kudeaketa
Astelehena, 2008ko urriaren 6a.  Nafarroako Gobernuak sei erabaki hartu izan du gaurko bilkuran eta haien bidez baimena eman dio Osasunbidea-Nafarroako Osasun Zerbitzuari beste horrenbeste hornidura eta zerbitzu kontratatzeko osasun sare publikoko zentroetarako.
Gobernuak gaur onetsitako sei kontratuak ondoko hauek dira: arriskuko medikuntzako hondakinen kudeaketa;  tratamendu eta diagnostikorako hainbat erreaktibo kimikoen hornidura; protesien eta medikuntzako material suntsigarriaren hornidura Nafarroako Ospitaleko Hemodinamika Zerbitzurako; osasun garraioa Iruñerria, Baztan-Bidasoa-Altsasu eta Zangoza-Zaraitzu alderdietan; Nafarroako Ospitaleko De pabilioiko garbiketa zerbitzua eta Adimen Osasuneko Zentroetarako elikadura-zerbitzua.
Kontratu guzti hauen kostua 14,18 milioi eurokoa izanen da 2009. urterako. Gobernuak emandako baimen horietatik bost kasutan kontratuak luzatzen ahal dira, bi aldeak ados jarrita, 2010-2012 aldira. Beraz, Gobernuaren erabakietan hainbat urtetarako gastu aurreikuspena jasotzen da.

EKONOMIA ETA OGASUN DEPARTAMENTUA
Kide bat eta aholkulari bat aldatu dira Nafarroa-Estatu Hitzarmen Ekonomikoa Negoziatzeko Batzordeko nafar ordezkaritzan 

Astelehena, 2008ko urriaren 6a.  Nafarroako Gobernuak bi ordezkapen onetsi ditu Nafarroa-Estatu Hitzarmen Ekonomikoa Negoziatzeko Batzordeko nafar ordezkaritzan. Aldaketa hauexek dira:

-Roberto Jiménez Alli, talde parlamentario sozialistaren izeneko kide berria, Carlos Chivite Cornago zenaren  ordez.

-Camino Bonafaux Martínez, Batzordearen aholkulari berria, izan ere, Nafarroako Gobernuko Aurrekontu eta Aurrekontuen eta Kontu-hartzearen zuzendari nagusi izendatua izan baita. Concepción Aranguren Álvarez ordezkatuko du.

